
Avais temp da persequitar l’Euro
Ils deputads ed il campiunadi da ballape europeic

DA GION NUTEGN STGIER / ANR

■Actualmain stat ina occurrenza inter-
naziunala da sport en il center. En Pol-
ogna ed en l’Ucraina cumbattan 16
equipas per eruir il campiun da ballape
europeic. Ils emprims gieus èn gia istor-
gia ed ier èn gia stads ils segunds gieus da
la Gruppa A. A Samignun durant la ses-
siun extra muros avain nus dumandà
tschintg deputads sch’els hajan insumma
temp da persequitar l’Euro 2012 e tge re-
laziun ch’els hajan cun il ballape?

Duri Bezzola, Samedan
Jau sun nagin grond fan da ballape er

sche mes figl gioga cun il Club da bal-
lape Schlarigna. Sche jau hai temp lura
persequitesch tuttina in u l’auter gieu,
dentant betg uschè intensiv. Fin oz hai
jau vesì be il gieu Spagna – Italia. Anc
èn las partidas er betg uschè brisantas
sco a partir dal quart final. Tar ils favo-
rits tutgan tar mai ils Spagnols ed ils Tu-
destgs.

Marcus Caduff, Morissen
Da preschent hai jau betg vesì fin oz in

gieu. Ballape è davaira in sport che jau
persequitesch insumma betg. Jau dastg

però er dir che jau tgapesch propi nagut
dal ballape e che jau hai per exempel er
nagina idea dals resultats dals davos dis
tar quel campiunadi da ballape euro-
peic. Favoritas èn bain las equipas usi-
tadas, dentant savess jau betg dir tge
equipas che quai èn.

Georg Fallet, Müstair
Fin il di dad oz hai jau betg gì temp da

persequitar quel turnier da ballape e
cun quai er betg vesì in gieu. Gist ils re-
sultats guard jau en la gasetta ubain
aud jau quels en il radio. Per mai ha il

sport d’enviern dapli prioritad uschia
che l’interess per quel è er pli grond.
Tuttina pens jau che la Spagna, la Ger-
mania e l’Italia tutgan tar las naziuns
favoritas.

Philipp Gunzinger, Scuol
Discurris vus da l’Euro? Oh Dieu, betg

da la munaida, mabain dal ballape. Jau
hai davaira nagin interess per quel cam-
piunadi ed jau hai fin uss er betg vesì in
gieu. Jau hai er nagina conuschientscha
dals resultats cun betg persequitar quel
turnier. Jau hai er nagina idea tge squa-
dra che tutga tar las favoritas. Udì hai

jau che la Spagna haja il potenzial da
vegnir campiun europeic.

Jon Pult, Cuira
Temp da persequitar ils gieus hai jau na-

tiralmain betg adina, però sche jau chat
in mument lura persequitesch jau ina u
l’autra partida. Magari s’infurmesch jau
er entras las gasettas da tut quei che cur-
ra e passa tar il campiunadi da ballape
europeic. Betg che jau manchentass
pervia da l’Euro la sessiun. In gieu plain
tensiun è stà Spagna – Italia e sco mez
Talian batta mes cor er per la squadra
«azzura».

Canalisar vers la muntogna

Il moziunar
Martin Candinas.

KEYSTONE

La fin d’avust sa radunan ils delegads
da la Gruppa svizra per las regiuns da
muntogna (SAB) a Mustér. La radu-
nanza generala vegn ad eleger in nov
president, damai che l’anteriur cusse-
glier dals chantuns eo Maissen re-

metta ses uffizi suenter 15 onns. Era
cusseglier naziunal Hansjörg Hassler
sortia da la suprastanza, hai num tar
la SAB. Sco nov represchentant dal
Grischun vegnia a candidar cusseglier
naziunalMartin Candinas.

Candinas candidescha sco suprastant da la SAB

Internet meglierescha l’abilitad
da s’exprimer dad uffants

■ (sda/anr) Sche l’internet vegn inte-
grà bain en l’instrucziun pon uffants da
scola meglierar considerablamain
l’abilitad da scriver. Els emprendan da
raquintar a moda pli viva che uffants
che scrivan mo cun penna e palpiri.
Quai mussa in studi da la Scol’auta pe-
dagogica dal nordvest da la Svizra.
L’internet fa part da la vita dals uffants e
giuvenils. Quatter tschintgavels dals uf-
fants tranter sis e 13 onns en Germania
dovran il computer ina giada l’emna u
dapli. Ina terza dals uffants èn members
d’ina communitad en l’internet e sa par-
ticipeschan almain ina giada l’emna ad
in chat.
Blers creschids observan il svilup

plain disfidanza: L’internetmunta per els
mo distracziun inutila u in privel poten-
zial per violenza sexuala.
Ma l’internet sa lascha era trair a niz

per meglierar l’abilitad da s’exprimer en
scrit, sco quai ch’in studi mussa. Il team
enturn Hansjakob Schneider dal «Zen-
trum Lesen» ha fatg in studi cun 724 uf-
fants en la vegliadetgna da set enfin
diesch onns en ils chantuns Argovia, Tu-
ritg e Basilea-Champagna.
La mesadad da las 44 classas ha gì ac-

cess a la plattafurma «myMoment» en
l’internet, nua ch’ils uffants pudevan
scriver libramain texts, leger u sa disputar
surlonder. La segunda gruppa n’aveva
nagina plattafurma, mabain mo penna e
palpiri per formular texts.

Mats profitan da l’internet
Suenter dus onns han ils perscrutaders
constatà ina differenza considerabla: Ils
uffants cun la plattafurma en l’internet
avevan meglierà considerablamain l’abi-
litad narrativa en scrit. Lur texts eran pli
vivs che quels da la segunda gruppa, da-
mai ch’els integravan meglier lur lecturs:
Els vulevan plaschair ad els. Tgenins
texts ch’ils lecturs avevan gugent pude-
van ils uffants vesair vi dals «texts savens
legids» sin la plattafurma. Era l’ortogra-
fia en lur texts era meglra, schebain ch’ils
magisters n’han betg curregì quella.
Tar la gruppa d’internet han ins

strusch constatà differenzas da svilup
tranter mats e mattas. En la gruppa che
ha scrit sin palpiri han mo las mattas svi-
luppà meglras abilitads da scriver. Ils
perscrutaders supponan ch’il computer e
l’internet porschan als mats ina calamita
speziala da scriver.

Formular texts cun il computer ha per ils mats dapli calamita che mo scriver sin palpiri.

